Nafarroako Parlamentuko Mahaiak, 2012ko azaroaren 19an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Parlamentuak babesa adierazten baitio Hipotekek Kaltetutakoen Plataformek bultzatu duten legegintzako herri-ekimenaren izapidetzeari.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko azaroaren 20an

Lehendakaria: Alberto Catalán Higueras

MOZIOAREN TESTUA

Nafarroa Bai parlamentu-taldeko eledun Patxi Zabaleta Zabaletak, Legebiltzarreko Erregelamenduan xedatuaren babesean, Utzarazpenen aurkako Herritarren Legegintza Ekimena babesteko ondoko mozioa aurkeztu du, Osoko Bilkuran eztabaidatu eta bozka dadin:

Zioen azalpena:

Hipoteka ez ordaintzearen ondoriozko utzarazpenen arazoa bizi dute langabeziaren eta krisiaren biktima diren pertsonek: gero eta familia gehiago kolpatzen dituen arazo sozial bat da, eta lazgarria da ikustea zer-nolako kopuruetara ailegatzen ari den. Gizarteak, baldin eta ekitate sozialeko oinarrizko printzipioetan sinesten badu eta Giza Eskubideei buruzko 1945eko Adierazpena bere egiten badu, ezin du onartu bere kide gero eta gehiago gelditzea etxegabeturik.

Orain dela gutxi entzun dugu Estatuko alderdi nagusiak ados jartzen saiatzen ari direla, egoera arintzeko akordioren batera –eta ez arazoa konpontzeko– ailegatze aldera.

Hipotekek ukitutakoen plataforma ezberdinak, zeinek hilabete asko baitaramatzate Nafarroako zenbait herritan eta Estatu osoan lan egiten, ageriko bidegabekeria horri aurre egiten ari zaizkio kalean. Familiak etxetik ateratzearen aurka egiten dute epeak agortzen direnean, eta egoera aldatzeko proposamenak egiten dituzte, baina behin eta berriro egiten dute topo ikuspegi honetatik desfasatuta eta bidegabea den hipoteken legearekin. 

Antza denez,  Nafarroako Parlamentuko alderdietara ere ari da heltzen arazo horren aurrean gizartea erakusten ari den sentsibilizazioa, eta honako hau une egokia izan liteke babes sendoa erakusteko Hipoteken Legea aldatzea ahalbidetzen ahal duen herritarren legegintza ekimena bultzatzen ari direnei, bai eta egoera arintzeko neurriak hartzeko ere.

Hori dela-eta, Nafarroa Bai parlamentu-taldeak ondoko erabaki-proposamena aurkeztu du:

1. Nafarroako Parlamentuak espresuki adierazten dio bere babesa Hipotekek ukitutakoen plataformak sustatzen ari diren herritarren legegintza ekimena izapidetzeari, zeinarekin bat egin baitute, sinaduren bidez, nafar herritar askok eta askok.

2. Nafarroako Parlamentuak Nafarroako Gobernua premiatzen du susta dezan arlo fiskalean eta Nafarroaren eskumenekoak diren beste arlo batzuetan arautu dadila,  ordainean ematea, etxebizitza hipotekatuen jabeek beren betebeharrak kitatzeko neurri gisa.

3. Nafarroako Parlamentuak Nafarroako Gobernua premiatzen du abiaraz ditzan “alokairu soziala” erabakitasunez sustatzen duten jarduketak, arrazoi ekonomikoak direla-eta etxebizitza bat lortzeko zailtasunak dituzten familia nafarrentzat.

4. Nafarroako Parlamentuak Nafarroako Gobernua premiatzen du konponbide bat azter dezan, Vinsan jada gertatzen ari diren alokairu-utzarazpenen kasuetarako.

Iruñean, 2012ko azaroaren 12an

Eleduna: Patxi Zabaleta Zabaleta

